
KAROLO YA BOBEDI

Bala palo e e latelang, o bo o araba potso e le NNGWE mo go tse di boditsweng
mo karolong ya bobedi, mo pampiring ya dipotso.

Palo

Ka metlha, motho o tlhaelwa ke dikgang tse a tshwanetseng go nna wa ntlha go di utlwa, fela
jaaka o tle o fitthele masi a fosa kgamelo. Go ne ga nna jalo ka Mathulwe. Fa dilo di ka bo di
diragala go ya ka keletso ya rona, Mathulwe o ne a tshwanetse go nna wa ntlha go itse. Legale
e rile letlhokwa la tsela le mo loma tsebe, ya bo e le nako ya fa batho ba bile ba setse ba
lebetse go kgotlana fa ba sena go fapaana le ene. Mafoko a mada mo ditsebeng tsa gagwe a
ne a setse a tswapogile mo motseng wa Matlhakung. Fa a a utlwa ka letlhokwa la tsela, ke fa
Pulane a batletswe go goroswa, e seng go tlhongwa letlhokwa.

“Monna, Mathulwe, a o tiisitse fa o re o ntse o sa itse sepe?” Tlhagale tsala ya gagwe ya
kgomo a botsa a sa dumele. “Le e seng mokgwasa.” Mathulwe a bua a fufutse phatla,
menwana e e ntshang sakerese e roroma jaaka ya motho wa letshoroma. “Mme motse otlhe
o itse mafoko ao. Gompieno a phatlaladitswe le lefatshe lotlhe ke mmadikgang wa Naledi.”
Tlhagale a re pampiri ya dikgang gwa! A e petleka fa pele ga Mathulwe yo jaanong tlhogo ya
gagwe e neng e dikologa jaaka ya motho a opilwe ka thobane mo thining ya tsebe, “Matlho
diala...” Mo tsebeng ya ntlha ya pampiri a fatihwa ke setshwantsho sa ga Pulane le ngaka
Morwalela- a- Phegelo. Mo go sone ba tshwaragane ka diatla, Pulane a gadimile moeka ka
monyenyo o o fa o0 o ka gakolosang tau marapo. Matlho a ga Morwalela a lakasela jaaka a
katse e bona masi go nne mmatla sa gagwe a se bone. Pego fa tlase ga setshwantsho e ne
e tlhhomamisa ka bokhutshwane kgang e e buiwang ke difatlhego tse pedi tse, gore ‘Moletlo o
tla ketekwa morago ga kgwedi tse thataro.’

Mathulwe a gopa mowa fa a fetsa go bala manyaapelo ao. “Morwarra, o ntshubetse lobone
ke le mo lefifing.” A wetsa ka gore, “Fa e ka re o goroga mo gae wa fitthela motlaagana wa
gaeno o se yo fa o itseng o ne o tthhomilwe teng, o a itse sentle gore o ka ikutlwa jang. O ka
se ka wa dumela le mororo boammaaruri bo go rotoletse matlho.” “Mathulwe ngwana wa ga
mma, se ileng se ile...” A leka go kaba madi a ntho a keleketla. “Ba nkgotlile leitlho ka
monwana, mme le nna ke ba otlhetse monwana.” Lentswe la timelela jaaka mogatla wa naledi.
“‘Ngwana wa ga mma, latlha seditse, o beye marumo fatshe...lkgomotse ka gore Pulane o
dirile se a itse, o tsene a butse matlho, ga a wela fela. Go ipusolosetsa ke go ipakela matsadi
ka metsi a tshologile.” “Nna ga ke ineele bonolo jalo. Ke lebolobolo le ilang go gaswa ka metsi,
wa nkgasa ka motlhaba ke swa nao.”

Mathulwe a gakolola Tlhagale gore ene Mathulwe le Pulane ke nko le lemina go tswa
bogologolong e bile o tswa kgakala a lomile ka meno jaanong ga e ka ke ya re a re o kgwa
mowa, go bo go nna jaana. A ikutlwa mo mading gore Tlhagale o belaetse lomepe mme o
batla go mo ntsha mo tseleng e maikutlo a gagwe a e tsereng. A felela a raya Tlhagale a re,
“NtSa ga o kile wa e rua ga e lebale molodi wa gago.”

Pulane o kopane le ngaka Morwalela fa diYunibesithi tsa mmala- wa- sebilo di ne di kopane
ka metshameko mo Koodira. Bobedi jo bo kopantswe ke motshameko wa sephailane ka ba
ne ba emetse dikole tsa bone ka one. Go tloga motsing oo Pulane o ne a ntse a ba patagantse:
Mathulwe le Morwalela ba a nwa ka go dibosana. Go ise go direge gore ba rakane go nne
mosetsana a ne a ba keta jaaka diketo. Pulane o ne a dira jaana ka poifo ya se sekileng sa
diragalela mogolowe yo a neng a sala a a ja ditlhare ka meno morago ga go kgwiwa ke motho
jaaka segotlhola. A gakologelwa gore go ikanya kgamelo e le nngwe ke boramatla. Fa e ka
raga o tla sala o le wa ga mang? Pulane a leta a ntse a tlhatlagantse merwalo go bona gore
badimo ba mo abela ofe. Bagolologolo ba re diphilo tsa tlou ga di pataganngwe. A kokomala
jalo dingwaga di le nne. Letsatsi lengwe a ipeta pelo mo go Morwalela, e se ka go bo a mo

BEC 20XX 0562/03/INSERT/O/N/XX



rata go gaisa Mathulwe. Pulane o ne a rata diatla tsa ga Mathulwe go nne di ne di le bothitho.
E ne e re fa Pulane a wetse mo mabogong a moeka, a se ke a palelwe ke go thulamela.
Mosimane wa ngaka a se ka a tlhola a re ka moso. A mo tlhoma letlhokwa ka palamonwana
le ka molomo, a bo a mmolelela gore ga a batle dirathane ka a sa ntse a batla go tswelela
pele ka dithuto tsa bongaka gore le ene a tlhatlaganye mabanta. O mo tthoma palamonwana
ka kitso ya gore jwa pitse ke jo bo mo maleng, jo bo kwa ntle e swa e bo lebile.

Morago ga letsatsi la pampiri ya dikgang, Mathulwe a kopa Pulane gore ba kopane mme a se
ka a nna molema. Ba dumelana go kopana ka nako ya dijo tsa motshegare kwa madirelong a
ga Rre Tau. O fitlhetse Pulane a setse a mo letile, le seno sa morara a setse a se biditse go
aletsa, lebati la bojelo a tlhophile le le kwa motsheo. “Wa ga mmal!” a bua a tsholeditse diatla
jaaka moruti a segofatsa phuthego. “Wa ga mma!” Pulane a bo a setse a wetse mo diatleng
tsele, ga ba ga nna jaaka go kile.

“Wetsho, a mme tota go ntse jalo?” Mathulwe a botsa ba sena go tlamporologana ba ba ba
iphara mo ditilong ba sa tswa go ipaakanya diaparo. “Fela jalo, wa mma mme, molato ga se
wa me, ke wa gago.” “Jang, jalo wa mma?” “Mathulwe, basadi ba boifa bofetwa lebekebeke.
O itse pelo ya mosetsana, ga nka ke ka go e ruta go nne e bile 0 mongwe wa batho ba ba
kgonang go e ama. Le jaanong jaana bogolo jwa yame bo sa le mo diatleng tsa gago le mororo
ke ikgolegile ka Morwalela. Ga ke gane ke wetse ke lebile, fela ke weditswe ke poifo ya
bofetwa, e seng pelo ya lorato.”

“Gongwe ke phoso go bo ke sa ka ka go solofetsa gangwe le gape gore o wa me wa loso, e
seng wa lenyalo fela. Ka fa re neng re utlwana; re utlwisisana ka teng, ke itheetse ka re go
bua ga go tlhokege, go ka tloga ga lebega jaaka e kete ke oketsa masi ka metsi. Nteko wena
o patagantse diphilo tsa tlou...” “Wa mma,”a diga lentswe, “Ke rile ke dirisitswe ke poifo, e
seng lorato. Fa o sa tshwenyege re ka nna ra tswelela pele re ngotlile mokgwasa” Mathulwe
0 ne a bona gore botoka ke go iphimola dikeledi ka go nna a ya go gora dipitsa di sa apewa
ke ene. A apara kobo ka letshoba. Botshelo ke kobo re a bo apesana e bile re a bo gagolelana.
Ga nna jalo ba ngotla mokgwasa. Pulane a ikutlwa gore o duela dikgafela tsa sesadi go nne
moamogwa tshwene lerutlwa o e lebatsa ka mogwang.

Ga a ka a di gora go ya kae mosimane yo, ke fa ditaola di wa makgolela. Nako ya fa Pulane
a mmegala gore meno a medile fatshe, Mathulwe a mo raya a re ke sone tota se a ntseng a
se batla. Fa Morwalela a utlwe gore go ntse jang go disetsa bangwe...Pulane a utlwa e kete
o wetswe ke lobota la ntlo. A gopola mmaagwe. Nnyaa tlhe e seng koo, le kwa tshimologong
ga a mo rerisa, o di kgile a di tlatsa kobo jaanong di tthoka morwadi. A e fokisa le phefo mme
a fetsa mogopolo gore o ya kopa thuso kwa mosading wa Malotong ka a ne a utlwaletse ka
podi ya tsela gore o ‘thusitse’ basetsana ba baoki ba ka tlala ka seatla go lemolola.

Fa Pulane a tsena, mosadi a re ke dinyana tshetlho e e tthhomolwang bonolonolo. Boemong
jwa go mo phekolela gone kwa Malotong, a mo neela ditshitlho a sena go mo laela ka ga tiriso
ya tsone. Go na le gore a diragatse ditaelo tsa mosadi, a okaoka jaaka moloi a tshwerwe.
Labofelo a ipeta pelo a ya go anegela bosane phefong kwa go mogatse mme a swa ka
lehunelo ka ga matwetwe wa Malotong. Fa mogatse a mmotsa gore seboko se tsene jang mo
nameng, Pulane a mo araba ka mamina le dikeledi e seng ka nnete. A tlhalosa fa a ne a batla
go tlhola gore a thari ga e a jewa ke dint8a. Monna a ema madi, a bona ditlhong tse di mo
rotogelang jaaka kgwanyape selemo. Mosadi a wa ka mangole a kopa thuso le boitshwarelo.
Leleme la mosadi thelelabodiba.

Ka go itse gore mmutla ga o kitla o rotha ka gope, ngaka Morwalela a dirisa lomao ka fa a
rutilweng ka teng kwa Phiring. Ntekwane e tla re mo sephiring, Pulane a lale a tuntunyeditse
pherere ya mosadi wa Malotong. Tshimo e le nngwe ga e upiwe gabedi. Ga nkga go sa bola
go nne ga twe dikoma tse pedi ga di rupisetswe mophatong o le mongwe.

BEC 20XX 0562/03/INSERT/O/N/XX



Mathulwe ya nna ene wa bofelo go utlwa dikgang. Tsala ya gagwe Tlhagale a mo ngata ka
pampiri ya dikgang. Fa a leba a bona setshwantsho sa ga Pulane le Morwalela ba tshwarane
ka mabogo fa tlase e le mafoko a; ‘Mogolwane wa kokelo ya Kalafing o tthomamisetse fa
Pulane Phegelo a tlhokafetse mo bookelong joo maabane bosigo. Go begwa fa ngaka
Morwalela le mosadi go tswa kwa Malotong ba tshwerwe mabapi le loso lo. Go kopiwa
Mathulwe go ikopanya le mapodisi go tla go botswa dipotso.’

Tlhagale a pata tsala ya gagwe go ya kwa mapodiseng. Mo tseleng a mo tlhalosetsa fa ngaka
Morwalela a ne a leka go lemolodisa mogatse ka a ne a sa itse gore peo e jwadilwe ke mang
mo thiteng ya gagwe. “Fa rona mapodisi re bidiwa, ke fa Pulane a ditswa ka tlhaa. Ke ka moo
mosadi wa Malotong le ngaka Morwalela ba leletsweng ke ditshipi. Gareng ga tse dingwe
Pulane o buile gore o bolailwe ke wena!”.

Motswedi: E tserwe mo pading ya ga R.M Malope: Mmualebe. [E fetotswe fale le fale]

KAROLO YA BORARO

Bala leboko le le latelang o bo o araba potso e le NNGWE mo go tse di boditsweng mo
karolong ya boraro, mo pampiring ya dipotso.

Leboko

BEC 20XX

LONYATSO

Nna lonyatso ke tshimega kgolo ke a simega
Ke simega motho ke mo sibolole ditshoka
TShakala ke tlhakalatsa ke tsosa tlhakatlhakano
Mogoma ke tobekanya ke bitsa tlhokakutlwano.

Bathong ke ithatela baikgodise le baipegigadi
Baikgantshi le baratadikitso di seong ke ja mogopo nabo
Dihakgale le maratahelele ke komakoma ka bone

Ka bone ke itse ke tla a kgerisa bangwe monate.

Monna le mosadi nyalong ke ba jwatlaganya sekomoki
Mothapi le mothapiwa tirong ke ba tlhoboganya le penne
Merafe ke e raraanya sereka e ilanele lesidi

Bana ba mpa ke ba aroganya seka magopelo.

Pholo e tona ke nyatsa fela ‘ke a phuthela sepe

Ke nyatsaka go nyerisa dinatla marapo

Ke nyenyefatsa go itopelela le go tlisa diphufa

Ke nyatsa, ke nyenyefatsa, masenyeletsa ke bitsa tshele.

Legatlapa ke tshaba batho ba tshelang ka tshepo
Nthorongwane ke phailwa motlhofo ke tlotlo le lorato
Motlapa ke tlaopiwa ke tshwaragano le kutlwano
Rankgoma ke itlhoboge ke gare mogatla ke thelele.

Fa batho ba sa ntlhalefe, ba sa lese ditshebo le dikilo

Ba sa ntlhalefe ba amogelana makoa, merwalo ba rwadisanya
A itse ne ke tlaa busetsa tShaka ya me kgapeng bonolo
Batsalwammogo le badirammogo ba tloga ba tshela bommogo.

Motswedi: [Le tserwe ka go fetolwa fale le fale mo bukeng ya ga Moroka
Moreri ya Motlhaolosal].

